
 TIJORAT BANKLARIDA JISMONIY 
SHAXSLARNI KREDITLASHNING 
TASHKILIY VA HUQUQIY ASOSLARI

Aminova Mehriniso Erkinjonovna
TDIU mustaqil izlanuvchisi

Annotatsiya. Maqolada tijorat banklarida jismoniy shaxslarni kreditlashning tashkiliy va huquqiy 
asoslari tadqiq etilgan. Kreditga layoqatlilikni baholash, kredit tarixi va skoring tizimlaridan foydalanish, 
kredit risklarini boshqarish hamda kredit portfelini monitoring qilish masalalari yoritilgan. Shuningdek, 
O‘zbekistonda jismoniy shaxslarni kreditlashni tartibga soluvchi huquqiy mexanizmlar, raqamli kreditlash 
vositalari va kredit byurolari faoliyati tahlil qilingan. Xalqaro amaliyotdagi mas’uliyatli kreditlash yondashuvi 
hamda Bazel qo‘mitasining kredit risklarini boshqarish tamoyillarining milliy bank tizimidagi ahamiyati 
asoslangan. 

Kalit so‘zlar: jismoniy shaxslar, tijorat banklari, kreditlash, kredit riski, kreditga layoqatlilik, kredit 
skoringi, kredit tarixi, kredit byurolari, mas’uliyatli kreditlash, raqamli kreditlash, kredit portfeli, moliyaviy 
barqarorlik.

Аннотация.  В статье исследованы организационные и правовые основы кредитования 
физических лиц в коммерческих банках. Освещены вопросы оценки кредитоспособности, 
использования кредитной истории и скоринговых систем, управления кредитными рисками, а 
также мониторинга кредитного портфеля. Кроме того, проанализированы правовые механизмы 
регулирования кредитования физических лиц в Узбекистане, инструменты цифрового кредитования 
и деятельность кредитных бюро. Обоснована значимость подхода ответственного кредитования, 
применяемого в международной практике, а также принципов Базельского комитета по управлению 
кредитными рисками для национальной банковской системы.

Ключевые слова:  физические лица, коммерческие банки, кредитование, кредитный риск, 
кредитоспособность, кредитный скоринг, кредитная история, кредитные бюро, ответственное 
кредитование, цифровое кредитование, кредитный портфель, финансовая стабильность.

Abstract.  The article examines the organizational and legal foundations of lending to individuals in 
commercial banks. It covers issues related to creditworthiness assessment, the use of credit histories 
and scoring systems, credit risk management, as well as credit portfolio monitoring. In addition, the article 
analyzes the legal mechanisms regulating lending to individuals in Uzbekistan, digital lending tools, and 
the activities of credit bureaus. The importance of the responsible lending approach applied in international 
practice, as well as the Basel Committee’s principles for credit risk management, for the national banking 
system is substantiated.

Keywords:  individuals, commercial banks, lending, credit risk, creditworthiness, credit scoring, credit 
history, credit bureaus, responsible lending, digital lending, credit portfolio, financial stability.

KIRISH
Bozor iqtisodiyoti sharoitida jismoniy shaxslarni kreditlash tijorat banklarining eng muhim faoliyat 

yo‘nalishlaridan biri hisoblanib, aholining iste’mol va investitsiya ehtiyojlarini moliyalashtirish orqali iqtisodiy 
o‘sishni rag‘batlantirish, ichki talabni kengaytirish hamda moliyaviy inklyuzivlikni ta’minlashda muhim ahamiyat 
kasb etadi. Mamlakatda aholi daromadlari tarkibi, raqamli moliyaviy xizmatlarning rivojlanishi va banklar 
o‘rtasidagi raqobatning kuchayishi jismoniy shaxslarni kreditlash munosabatlarini yanada takomillashtirishni 
taqozo etadi.

O‘zbekiston Respublikasida jismoniy shaxslarni kreditlashda «Banklar va bank faoliyati to‘g‘risida»gi, 
«Markaziy bank to‘g‘risida»gi, «Iste’mol krediti to‘g‘risida»gi, «Kredit axboroti almashinuvi to‘g‘risida»gi 
qonunlar, shuningdek Markaziy bankning normativ-huquqiy hujjatlari bilan tartibga solinadi. Ushbu 
huquqiy asoslar kredit munosabatlari ishtirokchilarining huquq va majburiyatlarini aniq belgilashda, kredit 
shartnomalarining qonuniyligini ta’minlash, iste’molchilar huquqlarini himoya qilish hamda bank tizimi 
barqarorligini mustahkamlashga xizmat qiladi.

Shiddatli iqtisodiy o‘zgarishlar sharoitida mamlakatimizda bank sohasini isloh qilishga qaratilgan 
Prezident farmonlari va qarorlari jismoniy shaxslarni kreditlash amaliyotiga yangi institutsional mexanizmlarni 
joriy etish imkonini beradi. Xususan, raqamli bank xizmatlarini rivojlantirish, masofaviy identifikatsiya, kredit 
byurolari faoliyatini takomillashtirish, elektron hukumat platformalari bilan integratsiya qilish hamda kreditlash 
jarayonini raqamlashtirish bo‘yicha qabul qilingan chora-tadbirlar kredit xizmatlarining ommabopligi va 
shaffofligini sezilarli oshishida muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Iqtisodchi olimlarning nazariy yondashuvlari shuni ko‘rsatadiki, jismoniy shaxslarni kreditlash faqat 

mablag‘ ajratish jarayoni emas, balki huquqiy, tashkiliy, iqtisodiy va axborot infratuzilmalarining o‘zaro 
integratsiyasiga asoslangan murakkab boshqaruv tizimidir. Shu bois kredit munosabatlarining samaradorligi 
kredit shartnomasining huquqiy mustahkamligi, qarz oluvchining moliyaviy holatini obyektiv baholash va 
kredit risklarini doimiy monitoring qilish darajasi bilan belgilanadi.

Xorijiy iqtisodchi olimlar E.J.Dolan va K.D.Kempbellning fikriga ko‘ra, «jismoniy shaxslarga beriladigan 
kreditlar aholiga uzoq muddat foydalaniladigan iste’mol tovarlarini sotib olish uchun ajratiladigan kreditlar» 
hisoblanadi [1].

D.Sinki jismoniy shaxslarga beriladigan kreditlarni «shaxsiy xaridlarni amalga oshirish yoki xizmatlar 
haqini to‘lash maqsadida jismoniy shaxsga ajratiladigan kredit» sifatida izohlaydi [2].

Mazkur masala yuzasidan G.N. Beloglazova va L.P. Krolivetskayaning ilmiy qarashlariga ko‘ra, jismoniy 
shaxslarga beriladigan kreditlar jismoniy shaxslar (iste’molchilar)ga shaxsiy, oilaviy hamda tadbirkorlik 
faoliyati bilan bog‘liq bo‘lmagan boshqa ehtiyojlarini qondirish, jumladan, tovarlar, ishlar va xizmatlarni sotib 
olish uchun ajratiladigan kreditlarni anglatadi [3].

Boshqa bir iqtisodchi olim E.F.Jukovning ta’kidlashicha, «jismoniy shaxslarni kreditlash -bu bank 
tomonidan aholining turmush sharoitini yaxshilash, qimmatbaho iste’mol tovarlarini sotib olish va boshqa 
ehtiyojlarni moliyalashtirish maqsadida ajratiladigan kreditlar»dir [4].

Yuqoridagi ilmiy yondashuvlardan ko‘rinadiki, xorijiy iqtisodchi olimlar jismoniy shaxslarni kreditlash 
tushunchasini, asosan, aholining shaxsiy va oilaviy ehtiyojlarini moliyalashtirish bilan bog‘laydilar. Bunda 
kreditlarning asosiy xususiyati ularning tadbirkorlik faoliyatidan tashqari maqsadlarga yo‘naltirilishi bilan 
belgilanadi. Shu bilan birga, ayrim olimlar kreditlarning iste’mol tovarlari va xizmatlarini xarid qilishga 
yo‘naltirilishini alohida ta’kidlasalar, boshqalari jismoniy shaxslarning turmush sharoitini yaxshilash bilan 
bog‘liq kengroq ehtiyojlarini ham ushbu tushuncha doirasida ko‘rib chiqadilar.

T A D Q I Q O T  M E T O D O L O G I YA S I
Ushbu tadqiqotda tijorat banklarida jismoniy shaxslarni kreditlashning tashkiliy va huquqiy asoslari tizimli 

va kompleks yondashuv asosida o‘rganildi. Jismoniy shaxslarni kreditlashning Bazel bank nazorati qo‘mitasi 
tomonidan kredit xavfini boshqarish tamoyillari tahlil qilindi. 

T A H L I L  V A  N A T I J A L A R
Xalqaro bank amaliyotida kredit munosabatlari «Responsible Lending» (mas’uliyatli kreditlash) 

konsepsiyasi asosida tashkil etiladi. Yevropa Ittifoqi davlatlari, AQSh, Kanada va Avstraliyada kredit 
tashkilotlari mijozning to‘lov qobiliyatini har tomonlama baholash, uning qarz yuki koeffitsiyentini hisoblash, 
kredit tarixi va daromad manbalarini kompleks tahlil qilish orqali kredit qarorini qabul qiladi. Bu esa ortiqcha 
qarzdorlikning oldini olish va iste’molchilarning moliyaviy barqarorligini ta’minlash imkonini beradi.

Kredit litsenziyasi egalari 2009-yilda qabul qilingan «Iste’molchilar kreditlarini milliy himoya qilish 
to‘g‘risida»gi Qonun (National Consumer Credit Protection Act 2009)ning 3-bobida belgilangan mas’uliyatli 
kreditlash (Responsible Lending) bo‘yicha majburiyatlarga qat’iy rioya etishlari lozim. Mazkur majburiyatlarning 
asosiy tamoyili shundan iboratki, kredit tashkiloti iste’molchining moliyaviy holati va to‘lov qobiliyatiga mos 

kelmaydigan kredit shartnomasini tuzmasligi, bunday kreditni taklif etmasligi hamda iste’molchining mazkur 
kreditni rasmiylashtirishiga ko‘maklashmasligi kerak. Bu talablarning asosiy maqsadi aholini ortiqcha qarz 
yukidan muhofaza qilish, kredit munosabatlarida shaffoflikni ta’minlash va moliyaviy tizim barqarorligini 
mustahkamlashdan iborat.

Shu munosabat bilan kredit litsenziyasi egasi mas’uliyatli kreditlash majburiyatlarini amalda qanday 
tartibda bajarishini mustaqil ravishda belgilashi, kredit ajratish jarayonida qarz oluvchining daromadlari, 
xarajatlari, moliyaviy majburiyatlari va kreditni qaytarish imkoniyatlarini har tomonlama baholashga qaratilgan 
samarali ichki mexanizmlarni joriy etishi talab etiladi. Bunday yondashuv kredit risklarini kamaytirish, 
iste’molchilar huquqlarini himoya qilish hamda kredit portfelining sifatini oshirishga xizmat qiladi [5].

Xalqaro tajribaning yana bir muhim jihati kredit byurolari faoliyatining yuqori darajada rivojlanganligidir. 
Shu nuqtayi nazardan, mamlakatimizda CRIF Uzbekistan tomonidan taklif etilayotgan analitik yechimlar 
moliyaviy ma’lumotlarni oddiy tahlil qilish bilan cheklanib qolmasdan, ulardan kredit risklarini baholash, 
mijozlarning kreditga layoqatliligini prognoz qilish va boshqaruv qarorlarini tezkor hamda asoslangan tarzda 
qabul qilish uchun samarali instrument sifatida foydalanish imkonini yaratmoqda. Bu esa banklarda qaror 
qabul qilish jarayonlarini raqamlashtirish, kredit portfeli sifatini yaxshilash, defolt ehtimolini pasaytirish va 
risklarni erta aniqlash tizimlarining samaradorligini oshirishga xizmat qiladi.

Amaliyot shuni ko‘rsatmoqdaki, mazkur analitik platformalarning samaradorligi O‘zbekistonning qator 
tijorat banklarida, jumladan TBC Bank, Ipoteka Bank va SQB faoliyatida o‘z tasdig‘ini topgan bo‘lib, ular 
kredit qarorlarining aniqligini oshirish, operatsion samaradorlikni yuksaltirish hamda risklarni boshqarish 
tizimini takomillashtirishda muhim ahamiyat kasb etmoqda.

Ushbu tizim orqali qarz oluvchilarning kredit intizomi baholanadi, defolt ehtimoli prognoz qilinadi va 
kredit qarorlarining sifatini oshirishga erishiladi.

O‘zbekistonda ham kredit axboroti infratuzilmasini takomillashtirish bo‘yicha izchil islohotlar amalga 
oshirildi. Xususan, kredit byurolari tomonidan shakllantiriladigan kredit tarixi ma’lumotlari banklar uchun 
asosiy axborot manbalariga aylandi. Shu bilan birga, jismoniy shaxslarning o‘z xohishiga ko‘ra kredit 
shartnomasi tuzishni vaqtincha cheklash imkoniyatini beruvchi Kredit bitimini tuzish taqiqlangan shaxslar 
reyestrining tashkil etilishi milliy kredit bozorida yangi huquqiy institut sifatida shakllandi. Ushbu mexanizm 
shaxsiy ma’lumotlardan noqonuniy foydalanish, soxta kredit rasmiylashtirish va raqamli firibgarlik holatlarini 
bartaraf etishga xizmat qilmoqda.

Bazel bank nazorati qo‘mitasi tomonidan kredit xavfini boshqarish tamoyillari hamda kredit infratuzilmasini 
rivojlantirishga oid tavsiyalarida kredit qarorlarini qabul qilishda riskka asoslangan yondashuv, kredit tarixining 
ishonchliligi, ma’lumotlar almashinuvi tizimlari va iste’molchilar huquqlarini himoya qilish mexanizmlarini 
kuchaytirish bank tizimi barqarorligining muhim sharti sifatida baholanadi.

Qo‘mita tomonidan kredit risklarini boshqarish tamoyillari qayta tahrir qilinib, ularda banklar tomonidan 
risk appetiti, istiqbolga yo‘naltirilgan (forward-looking) yondashuv, makroiqtisodiy omillarni hisobga olish 
hamda kredit risklarini boshqarish ustidan kuzatuv kengashining mas’uliyati yanada kuchaytirildi.

Bazel bank nazorati qo‘mitasining 1-tamoyiliga ko‘ra, bank kuzatuv kengashi kredit risklari strategiyasi 
va uni boshqarish siyosatiga mas’ul bo‘lib, ularni kamida yiliga bir marta qayta ko‘rib chiqishi lozim. Strategiya 
bankning risk appetiti, barqaror daromadlilik maqsadlari, bozor sharoitlari, makroiqtisodiy omillar hamda 
istiqbolga yo‘naltirilgan prognoz ma’lumotlarini hisobga olishi zarur. Bu bankning kredit portfeli sifati va 
moliyaviy barqarorligini ta’minlashga xizmat qiladi.

2-tamoyil. Bankning oliy ijroiya rahbariyati kuzatuv kengashi tomonidan tasdiqlangan kredit risklari 
strategiyasini amalga oshirish hamda kredit risklarini aniqlash, baholash, monitoring qilish va nazorat qilish 
bo‘yicha ichki siyosat va tartib-taomillarni ishlab chiqish uchun mas’ul hisoblanadi. Ushbu jarayonlar bankning 
barcha faoliyat yo‘nalishlari, alohida kreditlar va kredit portfeli darajasini qamrab olishi lozim.

3-tamoyil. Banklar barcha mahsulotlar va faoliyat turlarida mavjud kredit risklarini aniqlashi va samarali 
boshqarishi lozim. Yangi joriy etiladigan mahsulot va xizmatlar bo‘yicha risklar ular amaliyotga tatbiq 
etilishidan oldin tegishli risklarni boshqarish tartib-taomillari asosida baholanishi hamda kuzatuv kengashi 
yoki uning vakolatli qo‘mitasi tomonidan oldindan tasdiqlanishi zarur.

4-tamoyil. Banklar kredit ajratishda aniq belgilangan va asoslangan mezonlarga amal qilishi lozim. Ushbu 
mezonlar bankning maqsadli mijozlar segmentini, qarz oluvchi yoki kontragentning risk profili va moliyaviy 
holatini, kreditning maqsadi, tuzilishi hamda qaytarish manbalarini har tomonlama baholashni nazarda tutadi.

5-tamoyil. Banklar alohida qarz oluvchilar, kontragentlar hamda o‘zaro bog‘liq kontragentlar guruhlari 
uchun umumiy kredit limitlarini belgilashi lozim. Ushbu limitlar bank portfeli va savdo portfeli, shuningdek 
balansda aks ettirilgan va balansdan tashqari joylashgan barcha kredit tavakkalchiligi hajmini kompleks 
tarzda qamrab olishi lozim.

6-tamoyil. Banklar yangi kreditlarni tasdiqlash, mavjud kreditlarga o‘zgartirish kiritish, ularni yangilash va 
qayta moliyalashtirish bo‘yicha aniq belgilangan tartib-taomillarga ega bo‘lishi lozim. Bunda qarz oluvchilar 
yoki kontragentlarning risk profili va moliyaviy xususiyatlari to‘liq baholanishi va chuqur o‘rganilishi zarur.

7-tamoyil. Barcha kreditlar mustaqil tijorat tamoyillari asosida ajratilishi lozim. Bank bilan bog‘liq shaxslar 
va tashkilotlarga beriladigan kreditlar alohida tartibda tasdiqlanishi, kuchaytirilgan monitoring qilinishi hamda 
manfaatlar to‘qnashuvidan kelib chiqadigan risklarni cheklash choralari qo‘llanilishi kerak.

8-tamoyil. Banklarda kredit risklarini o‘z ichiga olgan barcha portfellarni boshqarish va ularning holatini 
uzluksiz monitoring qilishga xizmat qiluvchi samarali kredit ma’muriyatchiligi tizimi shakllantirilishi zarur.

9-tamoyil. Banklar barcha kredit ekspozitsiyalarini (jumladan, balansdan tashqari va qayta tuzilgan 
aktivlarni) baholash, tasniflash va monitoring qilish, shuningdek, ehtimoliy yo‘qotishlar uchun yetarli zaxiralarni 
shakllantirishga oid aniq siyosat, jarayon va uslubiyatlarga ega bo‘lishi lozim.

10-tamoyil. Banklar kredit risklarini boshqarishda ichki risk reyting tizimini ishlab chiqishi va undan 
foydalanishi tavsiya etiladi. Bunda reyting tizimi bank faoliyatining xususiyati, ko‘lami va murakkablik 
darajasiga muvofiq shakllantirilishi zarur.

11-tamoyil. Banklar balans ichidagi va balansdan tashqari barcha operatsiyalar bo‘yicha kredit risklarini 
baholash imkonini beruvchi axborot tizimlari hamda tahliliy usullarga ega bo‘lishi kerak. Boshqaruv axborot 
tizimi kredit portfelining tarkibi va risklar konsentratsiyasi to‘g‘risida yetarli ma’lumotlarni ta’minlashi kerak.

12-tamoyil. Banklar alohida kreditlar va kredit portfelini baholashda joriy hamda istiqboldagi bozor va 
makroiqtisodiy omillarni inobatga olishi, shuningdek, stress-senariylar sharoitida kredit risklari darajasini 
baholashi zarur.

13-tamoyil. Banklar kredit risklarini boshqarish jarayonlarini mustaqil va doimiy baholash tizimini 
shakllantirishi, baholash natijalari esa to‘g‘ridan-to‘g‘ri kuzatuv kengashi va yuqori boshqaruvga taqdim 
etilishi kerak.

14-tamoyil. Banklar kredit ajratish jarayonining samarali boshqarilishini hamda kredit ekspozitsiyalari 
prudensial me’yorlar va ichki limitlarga muvofiq bo‘lishini ta’minlashi kerak. Shuningdek, ichki siyosat, tartib-
taomillar va limitlardan chetga chiqish holatlari o‘z vaqtida aniqlanib, tegishli boshqaruv darajasiga xabar 
qilinishi uchun samarali ichki nazorat tizimi joriy etilishi lozim.

15-tamoyil. Banklar sifati yomonlashayotgan kreditlarni erta aniqlash, muammoli kredit ekspozitsiyalarini 
samarali boshqarish hamda ularni qayta tiklash choralarini amalga oshirish tizimini joriy etishi kerak.

16-tamoyil. Bank nazorati organlari banklarda kredit risklarini, shu jumladan bitimning ikkinchi tomoni 
o‘z majburiyatlarini bajarmasligi bilan bog‘liq risklarni aniqlash, o‘lchash, baholash, kuzatib borish, hisobot 
yuritish va kamaytirishga qaratilgan samarali tizimning mavjudligini ta’minlashi kerak. Shuningdek, ular 
bankning kredit ajratish siyosati, tartib-taomillari va kredit portfelini boshqarish amaliyotini mustaqil baholashi 
hamda alohida mijoz yoki o‘zaro bog‘liq mijozlar guruhiga to‘g‘ri keladigan risk darajasi uchun ehtiyotkorlik 
me’yorlariga muvofiq cheklovlarni belgilashi zarur [6].

Ushbu tamoyillarni milliy bank tizimi amaliyotiga tatbiq etish O‘zbekiston bank tizimini xalqaro 
standartlarga yaqinlashtirishning muhim metodologik asosi hisoblanadi.

Chunki jismoniy shaxslarni kreditlash amaliyotida kredit risklarini samarali boshqarish bank aktivlari 
sifati, kredit portfelining barqarorligi va moliyaviy yo‘qotishlarni cheklashning muhim ahamiyat kasb etadi. 
Shu sababli ushbu tamoyillarni joriy etish bank daromadiga ijobiy ta’sir ko‘rsatadi.

Bu borada mamlakatimizda so‘nggi yillarda raqamli transformatsiya jarayonlari natijasida jismoniy 
shaxslarni kreditlash amaliyotida kredit risklarini kamaytirishga xizmat qiluvchi yangi huquqiy mexanizmlar 
joriy etildi. Jumladan, jismoniy shaxslarning o‘z xohishiga ko‘ra kredit bitimini tuzishni cheklash huquqini 
ta’minlash maqsadida kredit bitimini tuzish taqiqlangan shaxslar reyestri tashkil etildi. Ushbu reyestr kredit 
byurolari tomonidan yagona elektron ma’lumotlar bazasi asosida yuritilib, fuqarolarning shaxsiy ma’lumotlari 
hamda kredit shartnomasi tuzishni taqiqlash yoki mazkur taqiqni bekor qilish haqidagi ma’lumotlarni o‘z 
ichiga oladi.

X U L O S A  V A  T A K L I F L A R
Mazkur institutning joriy etilishi jismoniy shaxslarning moliyaviy xavfsizligini ta’minlash, shaxsiy 

ma’lumotlardan noqonuniy foydalanish holatlarining oldini olish hamda firibgarlik orqali rasmiylashtirilishi 
mumkin bo‘lgan kreditlarni barvaqt cheklashga xizmat qiladi. Shu bilan birga, mazkur mexanizm banklar 
uchun qo‘shimcha risk-monitoring vositasi vazifasini bajaradi va kredit qarorlarining ishonchliligini oshiradi.

Kredit bitimini tuzishni taqiqlash yoki uni bekor qilish bo‘yicha murojaatlar davlat xizmatlari markazlari, 
Yagona interaktiv davlat xizmatlari portali (YaIDXP) hamda kredit byurolarining elektron platformalari orqali 

qabul qilinadi. Ariza beruvchining shaxsi elektron identifikatsiya vositalari orqali tasdiqlanadi va ma’lumotlar 
kredit byurosining axborot tizimiga real vaqt rejimida kiritiladi. Natijada kredit tashkilotlari kredit shartnomasi 
tuzilishidan oldin mazkur reyestr ma’lumotlarini tekshirish imkoniyatiga ega bo‘ladi.

Kredit byurolari ushbu reyestrni yuritish bilan bir qatorda, jismoniy shaxslarning kredit tarixi ma’lumotlarini 
ham muntazam yangilab boradi. Reyestrga kiritish yoki undan chiqarish sanasi, ariza vaqti va taqiqning amal 
qilish holati kredit tarixining ajralmas qismi sifatida aks ettiriladi. Bu esa kredit tashkilotlariga qarz oluvchining 
moliyaviy faoliyatini kompleks baholash hamda kredit risklarini aniqlash imkonini beradi.

Jismoniy shaxslarni kreditlashning tashkiliy asoslari kredit arizasini qabul qilish, qarz oluvchining to‘lov 
qobiliyatini baholash, kredit skoringini amalga oshirish, kredit tarixini tahlil qilish, ta’minotni baholash, kredit 
bo‘yicha qaror qabul qilish, mablag‘ni ajratish va keyingi monitoring bosqichlarini qamrab oladi. Ushbu 
jarayonlarning barchasida axborot tizimlari, kredit byurolari ma’lumotlari, skoring modellari hamda ichki risk-
menejment siyosati muhim ahamiyat kasb etadi.

Shuningdek, kreditlash munosabatlarida shaxsga doir ma’lumotlarni himoya qilish, xizmat sirini 
saqlash va axborot xavfsizligini ta’minlash ustuvor talablar hisoblanadi. Kredit byurolari va davlat xizmatlari 
markazlari o‘z faoliyati davomida olingan ma’lumotlarning maxfiyligini ta’minlashi, ulardan faqat qonunchilikda 
belgilangan maqsadlarda foydalanishi shart. Bu esa bank tizimiga bo‘lgan ishonchni mustahkamlash va 
raqamli moliyaviy xizmatlarning xavfsizligini ta’minlashda muhim omil hisoblanadi.

Xulosa qilib aytganda, jismoniy shaxslarni kreditlash amaliyotida kredit risklarini samarali boshqarish 
tijorat banklarining barqaror faoliyatini ta’minlash, kredit portfeli sifatini yaxshilash va aktivlardan foydalanish 
samaradorligini oshirishning muhim omillaridan biri hisoblanadi. Kredit risklarini boshqarish tizimini 
takomillashtirishda risklarni o‘z vaqtida aniqlash, ularni kompleks baholash, muntazam monitoring qilish 
va salbiy ta’sirini kamaytirishga qaratilgan zamonaviy mexanizmlardan foydalanish muhim ahamiyat kasb 
etadi. Shuningdek, xalqaro bank amaliyotida shakllangan yondashuvlar, xususan, Bazel qo‘mitasining 
kredit risklarini boshqarish bo‘yicha tamoyillarini milliy amaliyotga moslashtirib joriy etish banklarda risklarni 
boshqarish sifatini oshirish, kreditlash jarayonining samaradorligini ta’minlash va moliyaviy barqarorlikni 
mustahkamlashga xizmat qiladi. Bu esa jismoniy shaxslarni kreditlash tizimida mas’uliyatli kreditlash 
tamoyillarini rivojlantirish, muammoli kreditlar yuzaga kelish ehtimolini kamaytirish hamda bank tizimining 
uzoq muddatli barqaror rivojlanishi uchun zarur institutsional asoslarni shakllantiradi.

